
Di ber sîstemên perwerdehiyê re, herweha sîstemeke civakî 
ya dayina peyaman jî tim hebûye ku îroj jî di nava piraniya 
civakên rojhilatî de heye. Di vi ra de, em behsa sîstema 
perwerdehiya civakî ya devkî dikin. Lewre « peyv » jî heger 
rasterast li hember civakê tê kirin, dikarin ji dibistanan jî 
xurttir bin. Hingê rola waazên limêja îniyê ku li mizgevtan 
tên kirin û celebên wê yên olên din jî dikarin weke alavên 
perwerdehiya giştî bêne pejirandin. 

Di demên berê de, sîstemeke bangên giştî jî dihat bikaranîn. 
Kesên ku ji wan re « tellal » dihat gotin, biryar û 
agahdariyên fermî ji civakê re bi dengekî hêl dixwendin û 
herkes bi vî awayî li heman tiştî û di heman demê de haydar 
dibû. Pêwîst nîne ku em biçin wêneyên şikeftan yên ku ji 
aliyê herkesî ve tên zanîn û weke yekem sîstema peyama 
veguheztî tên pejirandin. 

Bi van mînakên jorê ve, êdî em dizanin ku wêne û 
fotografên ku îroj di kovar û rojnameyan de û di 
televizyonan de tên bikaranîn li ser sîstemeke ragihandinê 
ya primîtîf hatine avakirin û bi pêş ve ketine ku bingêhê wan 
bi ragihandin û perwerdehiyê ve dikare were şîrovekirin. 
Hingê, ji bo me « ragihandin » jî alaveke perwerdehiyê ye. 
Ev jî rola medyaya îroj ya dema me ji bo me zelaltir dike. 

Lê belê, piştî peydabûna rojnameyan, yanî piştî keşfa 
medyayê ku ew jî îcadeke ewropî bû, êdî rengê 
perwerdehiyê guherî. Hêdî hêdî, ji dêleva tellalan, bi taybetî 
jî di nava elîtan de, rêyine din yên peywendî û nîqaşan hatin 
bikaranîn ku kovar û rojname merhaleya wan ya herî dawîn 
e. Li deverên ku xwendin negihîştibûyê, sîstema kevn ya 
perwerdehiya olî û ragihandina devkî hê jî hebû. Vê yekê jî 
her ji sedsala 19’an ve rewşenbîr ji civaka wan bi dûr xistin 
û marjînalîze kirin. 

Em dizanin ku dema ku rojnameya Kurdistanê sala 1898’an 
derket, hejmara kesên ku bikariyana bi zimanê kurdî 
rojnameyek bixwendaya, pirr kêm bû. Gellek gotar û 
nivîsên rojnameyên kurdî yên dema osmanî, weke mînak 
Rojî Kurd ya 1913’an, balê dikişînin ser ku rêjeya xwendinê 
di nava civaka kurdî de negihîştiye % 5’ê jî. Ji ber wê ye ku 
Kurdên dema rojnameya Kurdistanê jî ji tecrubeya 
mirovahiyê ya ragihandinê îstifade kiribû û sîstemeke 
alternatîf ya xwendinê peyda kiribû. Eynî mîna tellalekî ku 
dihat nava civakê û biryar û agahdariyên fermî ji xelkê 
nexwende re dixwendin, kurdekî xwende jî rojname di nava 
civata xwe de, bi dengê bilind dixwend, da ku yên 
nexwende jî jê têbigihîjin. Gellek kesên heta bi nifşê min jî 
tim dibêjin “gava ku ez zarok bûm, dêya min an jî dapîra 
min ji min re çîrok digotin”. Vegotina çîrok û destan û 

efsaneyên kurdî, alavên perwerdehiya çandî û zimanî ne, lê 
belê xwendin alaveke perwerdehiya rewşenbîrî û heta 
sînorekî siyasî ye jî. Piştî perwerdehiya bi çîrokên vegotina 
devkî, ma gelo kî dikare bibêje ku ew îstiqameta 
perwerdehiya ji mezinan ber bi piçûkan ve gellek caran vajî 
nebûye? Kî dikare bibêje ku di şevbihêrkên nava civaka 
kurdî de, xortekî û an jî keçeke xwende rojnameyek an jî 
pirtûkek ji dê û bavê xwe re nexwendiye? 

Dema nû û pêdiviyên dema nû, êdî berê sîstema 
perwerdehiyê jî guheriye, lê belê rastiyeke wê heye ku her 
weke xwe maye. Peyv û dîmen her ji nivîsê xurttir e û 
rasterasttir û lezgîntir e. Bikaranîna vê rastiyê ya di sîstema 
ragihandin û perwerdehiyê de jî dikare mirov zûtir bigihîne 
armancên civakî, çandî, rewşenbîri, siyasî û herweha zimanî 
jî. Lewre wêne be jî, waaz û axavtin be jî, û nivîs be jî, berî 
her tiştî peyam bi rêya zimanekî ve tê dayin. Gava ku em 
dibêjin “ziman”, em behsa awayekî fikirîn û derbirînê dikin 
ku şêwaz jî beşekî wî ye. Wêne di vê çalakiya fikirînê de 
pêla bingehîn e, lewre hiş û mejiyê mirov bi peyvan tev 
nagere, lê belê bi wêne û dîmenan ve tev digere. Hişê mirov 
peyva “nan” wernagire û gava ku mirov jê re bibêje “nan” 
jî, ew her li wêneyê “nanî” difikire. 

Dunya êdî gellekî piçûk bûye û ji gundekî jî piçûktir bûye û 
bûye weke maleke piçûk. Dêya min ya 80 salî ku li 
Kurdistana Bakur dijî, bi rêya Msn’ê ve bi kurê min yê li 
Parîsê re dipeyivî û bi rêya Facebookê re li wêneyên wî 
temaşe dikir. îroj bi rêya Viber û Tangoyê ve her roj bi wî re 
dipeyive û li wî dinihere. Ji ber ku xwendin û nivîsandina 
dêya min nîne, hê jî hesabekî wê yê Facebook û Twitterê 
nîne, hotmail an jî gmailê nas nake, yanî ji qewla ciwanên 
dema me “dêya min gellekî cahil maye”, lê belê dêya min 

ya nexwende jî dizane ku li ser Facebook û Twitterê 
dunyayeke din heye û êdî hayê wê jî ji wê dunyayê heye. 
Pêwîst nîne ku em li vira bibêjin ku bûyerên ku jê re digotin 
Bihara Ereban li Tûnis û Misirê nîşanî me daye ka rola 
Facebookê çendî girîng e. Herkes dizane ku her tevgera 
siyasî li ser tora civakî ya Facebookê jî xwedan binkeyekî 
ye û bi vî awayî, Facebook û Twitter jî dibin weke 
medyayeke alternative. Ji ber wê ye ku li welatên yek fikir û 
partîtiyê yên mîna Îran û Çînê, û li hin welatên mîna 
Tirkiyeyê, astengiyên qanûnî li hember bikaranîna înternetê 
hene. 

Di vê rewşa ragihandina lezgîn de, êdî nûçe û bûyer jî zû tên 
bihîstin, lê herweha zû tên jibîrkirin jî. Mirov dikare bibêje 
ku êdî dunya ji berê zûtir digere. 

Ev rewşa jorê ya ragihandina lezgîn û bandora medyaya 
dema nû ya li ser televizyon û înternetê rastiyeke din jî 
nîşanî me dide. Gava ku mirov bikare dunyaya rastîn û 
dunyaya ser înternetê ya torên civakî weke du dunyayên 
paralel binirxîne, hingê êdî mirov dikare behsa du sîstemên 
perwerdehiya civakî ya parallel jî bike. Lewre em dizanin 
ku ciwanên dema me, ji nûçeyên televizyonan bêtir bala 
xwe didin nûçeyên ku li ser Facebook û twitterê digerin. 

Erê, êdî weha bûye ku mirov ji hêza Facebookê ditirse, 
lewre Facebook dibe weke hêzeke anarşîst ya mezin, lê 
herweha taybetmendiyeke Facebookê ya axlaqî jî heye. 
Lewre, civak bi “hezkirin” û “nirxandinên” xwe ve 
parvekirineke li ser Facebookê diecibîne an jî li dij 
derdikeve. Ev jî diyar dike ku axlaqekî civakî li ser tora 
civakî ya înternetê be jî hatiye parastin. Lê belê divê mirov 
vê hêzê zêde mezin neke jî. Lewre digel ku internet êdî li 
her derê heye jî, zarokên me diçin dibistanan û malbatên 

wan bi perwerdehiya wan ve alaqedar dibin. Heger di nava 
dibistan û malbat û înternetê de dengeyeke perwerdehiyê 
neyê avakirin, bandora înternetê jî dê zêdetir be. 

Di civaka kurdî de, ji ber parçebûna welatê me, înternet û bi 
taybetî jî Facebook dibe Kurdistaneke alternative jî ku tê de 
hestên welatperweriyê gellekî xurt in. Lewre, weke ku me 
got, li ser înternetê sînor nînin. 

Digel vê rastiya înternetê jî, civaka me hê jî gellekî li 
televizyonan temaşe dike. Lê belê tiştên ku em di 
televizyonan de pêşkêşî civaka xwe dikin, xewnên ku em 
pêşniyarî wan dikin, ne dûrî peywendiya bi înternetê re ye. 
Dîsa jî lehengekî filîmekî televizyonê an jî pêşkêşvanekî 
bernameyeke televizyonê dikare ji siyasetmedaran jî bêtir 
were naskirin û peyvên wî ji yên siyasetmedaran bêtir di 
nava civakê de belav bibin, lê belê ev nayê wateya ku 
bandora wî dê xurttir be. Lewre siyaset bi bedewiyê nayê 
kirin, bi fikran tê kirin, ji ber wê ye ku herçend Angelina 
Joli bi îmaja xwe ve xizmeta hin karên navneteweyî yên 
penaberan dike jî, ew ê tucarî nebe seroka partiyekê û bi 
îhtimaleke mezin ew ê nebe seroka Amerîkayê. 

Erê, înternet gellekî xurt e, lê belê dîsa jî nikare bi qasî 
dîmeneke nûçeya televizyonê xizmeta perwerdehiya civakî 
bike. Lewre, weke ku me got, di her mala kurd de 
televizyon weke endamekî malbatê her heye. Belkî di her 
malê de kompîterek nebe, lê belê kêm zêde li her male 
televizyonek heye. Mînaka vê ya herî xurt ew e ku di qelenê 
keçên berzewac de, dêya bûkê dikare mekîneyeke kincşo 
bixwaze, dikare firaxşoyekê bixwaze, dikare qanape û 
paldankan bixwaze, zêr û pereyan bixwaze, dikare 
televizyonan bixwaze, lê belê ji bo zewaca keça xwe ew ê ji 

mala zavê daxwaza kompîtureke Macintosh ya 27 ekran an 
jî telefoneke Iphone neke. 

Hingê, televizyon him karekî kêfê û derbaskirina demê ye û 
him jî hê jî alava perwerdehî û raginandinê ya sereke ye. Ew 
bi van taybetmendiyên xwe ve him dikare ji dibistanên 
perwerdehiya giştî re bibe alîkar û him jî bibe alternatîf û 
bikeve şûna wan. 

Medya bi xwe rojevê ava nake. Lê belê di rojevê de 
girîngiyê dide bûyerekê û wê bi pêş ve derdixe. Tercîha li 
ser bûyerekê an jî peyamekê ancax çandî û siyasî ye. Ji ber 
wê ye ku pirraniya kanalên televizyonan hê jî di destê hêzên 
siyasî de ne, lê belê kovar û rojname û radio û malperên 
înternetê ji aliyê kesên nesiyasî ve jî têne birêvebirin. Ji 
xwe, cîhê ku televizyon lê hebe, kovar an jî rojname nikarin 
biryara hemû civakê nîşan bidin. Ji ber vê sedemê ye ku, 
mînaka herî xurt ya li Tirkiyeyê hatine îslamîparêzan ya 
desthilatdariyê ye. DI salên nodî de, sê kanalên televizyonên 
îslamî vebûn ku diketin her malê. TGRT, Kanal 7 û 
Samanyolû. Îroj jî ev televizyon hene û ji hemû kanalên 
bêtir tên temaşekirin. Wê demê ray û dengên partiya Refahê 
di biniya ji sedî 20’î re bûn, wê demê Recep Tayip Erdogan 
jî endamê wê partiyê bû û şaredarê Stanbolê bû. Lê belê 20 
sal bi şûn ve, dengên partiya wî ya ku navê xwe guheriye ji 
sedî 50’î jî derbas kiriye. Herkes dizane ku roleke van 
televizyonan ya xurt di vê serkevtina wî de hebû û bi rêya 
wan ve civak di warê siyasî û tercîhên hilbijartinê de dihat 
perwerdekirin. 

Hingê, di warê perwerdehiyê de, êdî mirov nikare bi tenê 
behsa dibistanan bike û medya, herçend alava ragihandinê 
be jî, ragihandin bi xwe jî alaveke sereke ya perwerdehiyê 
ye. Heger çavdêrî û kontrol li ser nebe, civak dê nikaribe 

axlaqê xwe û nirxên xwe yên hevpar biparêze û veguhezîne 
nifşên nû. Herweha, dîmen û wêne jî êdî rola xwe ya di 
perwerdehiya civakî û zimanî de wergirtine ku sîstemên 
perwerdehiyê divê hesabê wê jî bikin.

